
శుక్రాచార్యులకన్నుఁ బోఁజొనుపవే సూటిం గుశాగ్రంబుచే

విక్రీతాఖలలోకజాతమున గోవిందా రమాధీశ్వరా.

	శా.	
అభ్రప్రాయశరీరకామకృతకర్మాయత్తసంసారశం

కుభ్రాంతాత్మకులైన వంచకులనేకు ల్ద్వంద్వశీలుర్ పర

శ్వభ్రాన్వేషణబుద్ధితో సమధికాశాపాశనిర్వ్యూఢధీ

విభ్రాంతుల్ మిముఁ గొల్వనోపుదురె గోవిందా రమాధీశ్వరా.

	శా.	
కొండల్ వంటికవీశ్వరుల్ శతకముల్ కోటానకోట్లంతకున్

మెండై నిన్నును జెప్పఁబూనిరిగదా మీసాటి రా దొక్కటే

వండేనేర్పులఁ బెక్కుభంగులరుచుల్ వర్తింపవే శాకముల్

వెండిన్ నామన వాలకింపఁదగు గోవిందా రమాధీశ్వరా.

	శా.	
అచ్చంబైనభవత్ప్రసాద మతిభక్త్యావేశపూర్ణాత్ముఁడై

నిచ్చంగైకొని మర్త్యుఁ డేమఱక నిన్నే కీర్తనల్ చేయ వా

క్రుచ్చంగాఁ బని యేమి పాతకము లాక్రోశింపవే పోవుచో

విచ్చు న్మొగ్గవిరాళి మాన్యగతి గోవిందా రమాధీశ్వరా.

	శా.	
మిన్నుల్ ముట్టిన దుగ్ధవార్ధినడుమన్ మీరుంట వ్రేపల్లెలో

వెన్నల్ నేతులు పాలు మ్రుచ్చిలుటకున్ వేడ్కయ్యెనో మీకు

